
				ਇਸ ਸਫ਼ੇ ਦੀ ਪਰੂਫ਼ਰੀਡਿੰਗ ਕੀਤੀ ਗਈ ਹੈ
ਏਹ ਪੰਜਾਬ ਦੀ ਖਾਤਰ,

ਤਲੀ ਤੇ ਸੀਸ ਰਖ ਲੀਤਾ,

ਤੂੰ ਮਿਟ ਜਾ ਖਾਲਸਾ ਭਾਵੇਂ,

ਓਹੋ ਨਿਸ਼ਾਨ ਪੈਦਾ ਕਰ।

ਰੁਲਨ ਚਰਨਾਂ ਦੇ ਵਿਚ ਤੇਰੇ,

ਤਖਤ ਕੁਲ ਬਾਦਸ਼ਾਹੀਆਂ ਦੇ,

ਨਜ਼ਰ ਨਾ ਤੂੰ ਉਠਾ ਤਕੇਂ,

ਜਿਹਾ ਈਮਾਨ ਪੈਦਾ ਕਰ।

ਲੜਨ ਜੋ ਹਕ ਪ੍ਰਸਤੀ ਤੇ,

ਡਰਨ ਨਾ ਮੌਤ ਦੇ ਕੋਲੋਂ,

ਜਹੇ ਤੂੰ 'ਵੀਰ' ਨਿਰਭੈਤਾ ਭਰੇ,

ਇਨਸਾਨ ਪੈਦਾ ਕਰ ।


ਸਮੇਂ ਦੀ ਹਾਲਤ


ਹਿੰਦੁਸਤਾਨੀਆਂ ਦੀ ਦੇਖੀ ਅਜਬ ਹਾਲਤ,

ਜਗ੍ਹਾ ਜ਼ੋਰ ਦੀ ਹੁਣ ਜ਼ਬਾਨ ਰਹਿ ਗਈ ।

ਨਾਮ ਸ਼ੇਰ ਸਿੰਘ ਤੇ ਡਰੇ ਬਿੱਲੀਆਂ ਤੋਂ,

ਕਾਰਨਾਮਿਆਂ ਦੀ ਦਾਸਤਾਨ ਰਹਿ ਗਈ ।

ਧਨਖ ਧਾਰੀਆਂ ਨੂੰ ਜੰਞੂ ਭਾਰ ਜਾਪੇ,

ਟੰਗੀ ਕਿੱਲੀ ਦੇ ਨਾਲ ਕਿਰਪਾਨ ਰਹਿ ਗਈ।

'ਵੀਰ' ਉਹੋ ਮਿਸਾਲ ਪੰਜਾਬੀਆਂ ਦੀ,

ਸੌਦਾ ਵਿਕ ਗਿਆ ਖਾਲੀ ਦੁਕਾਨ ਰਹਿ ਗਈ। 

